
ТЕЛЕЙ ҪЫРАНӖ 

Ытла та чӑнкӑ-ҫке телей ҫыранӗ! 
Тӳлек ҫанталӑкра хум каннӑ чух 
Унта чупса эп тухаяссӑм ҫук. 

Хӑмӑшлӑхран хаш сывласа ҫил тухтӑр. 
Пӗреххутчен, чун савнӑ ҫырана 
Хумсем йӑтса кӑларччӑрах мана. 

Анчах кунта та тинӗсен саккунӗ: 
Пӗр хумӗ теприне, ав, ӳкерет, 
Мана каллех шала илсе кӗрет. 

Е, шутласассӑн акӑ тепӗр майлӑ, 
Ҫыран ҫине тухса выртсассӑнах, 
Хӗвел ҫунтарса ямӗ-ши сӑна? 

Ҫук, ҫук! Ҫуралнӑ тинӗсрех ҫӳрем эп. 
Хум ҫийӗ — савнӑҫ, тӗпӗнче — инкек, 
Унта лексе эп якалам чул пек. 

Телейлисем телей мӗнне пӗлмеҫҫӗ. 
Калам ӑсчах пек: ҫав телей тени — 
Телей патне виҫесӗр туртӑнни. 

Апла шавла эс, тинӗсӗм — ман пурнӑҫ, 
Хум хыҫҫӑн хум хӳтер ҫине-ҫинех: 
Ялан эп ӑнтӑлам ҫыран ҫине. 

